
Shri Sharada Stotram 3

శ్రీశారదాస్తోత్రమ్   ౩

నిదానమనుకమ్పాయాః పదాధఃకృతపఙ్కజామ్ ।
సదా నమ్రాలిసుఖదాం  కదా ద్రక్ష్యామి  శారదామ్ ॥ ౧॥
విదామగ్రసరో  భూయాద్యదాలోకనమాత్రతః  ।
రదాలిజితకున్దాం  తాం కదా ద్రక్ష్యామి  శారదామ్ ॥ ౨॥
అమ్భోదనీలచికురాం కుమ్భోద్భవనిషేవితామ్ ।
దమ్భోలిధారిసంసేవ్యాం కదా ద్రక్ష్యామి  శారదామ్ ॥ ౩॥
రమ్భానిభోరుయుగలాం కుమ్భాభస్తనరాజితామ్ ।
శుమ్భాదిదైన్యశమనీం  కదా ద్రక్ష్యామి  శారదామ్ ॥ ౪॥
అవ్యాజకరుణామూర్తిం సువ్యాహారప్రదాయినీమ్  ।
రవ్యాదిమణ్డలాన్తఃస్థాం   కదా ద్రక్ష్యామి  శారదామ్ ॥ ౫॥
మహ్యమ్బ్వాదిజగద్రూపాం  మహ్యం లోకేషు యే జనాః ।
ద్రుహ్యన్తి  తేషాం భయదాం కదా ద్రక్ష్యామి  శారదామ్ ॥ ౬॥
శల్యాపహారచతురాం వల్యాశాసితమార్దవామ్  ।
కల్యాణదాననిరతాం కదా ద్రక్ష్యామి  శారదామ్ ॥ ౭॥
అస్మానవాప్తకామాంస్తే యస్మాత్ప్రకురుతే కృపా ।
తస్మాత్కృతోపకారాం త్వాం కదా ద్రక్ష్యామి  శారదామ్ ॥ ౮॥
కున్దేన్దుదుగ్ధధవలాం    మన్దేతరధనం  జవాత్ ॥
విన్దేద్యదఙ్ఘ్రినమ్రస్తాం    కదా ద్రక్ష్యామి  శారదామ్ ॥ ౯॥
వన్దారుజనవృన్దానాం   మన్దారవ్రతధారిణీమ్   ।
వృన్దారకేన్ద్రవినుతాం   కదా ద్రక్ష్యామి  శారదామ్ ॥ ౧౦॥
క్షమానిర్ధూతవసుధాం  శమాదిగుణదాయినీమ్ ।
రమాసంస్తుతచారిత్రాం  కదా ద్రక్ష్యామి  శారదామ్ ॥ ౧౧॥

సమారాధయతాం నైవ  యమాద్భీర్యత్పదామ్బుజే ।
సమాధిమాత్రగమ్యాం  తాం కదా ద్రక్ష్యామి  శారదామ్ ॥ ౧౨॥
సుమాలివిలసద్గ్రీవాం  సమానాధికవర్జితామ్  ।
కుమారగణనాథేడ్యాం కదా ద్రక్ష్యమి  శారదామ్ ॥ ౧౩॥
సామాదివేదవినుతాం భూమానన్దప్రదాయినీమ్   ।
సీమాతిలఙ్ఘికరుణాం  కదా ద్రక్ష్యామి  శారదామ్ ॥ ౧౪॥
గణ్డాగ్రరాజత్కస్తూరీ   ఖణ్డాన్యసుఖదాయినీమ్  ।
శుణ్డాలాస్యాగ్నిభూసేవ్యాం  కదా ద్రక్ష్యామి  శాగ్వామ్ ॥ ౧౫॥
తుణ్డాధరీకృతవిధుం  చణ్డాజ్ఞాననివారిణీమ్   ।
భణ్డాదిదైత్యదర్పఘ్నీం   కదా ద్రక్ష్యామి  శారదామ్ ॥ ౧౬॥
జుష్ట్వా  వేదశిరోవాగ్భిరిష్ట్వా  చ వివిధైర్మఖైః   ।
దృష్ట్వా  హృష్యన్తి లోకే యాం కదా ద్రక్ష్యామి  శారదామ్ ॥ ౧౭॥
తేజోవిజితగాఙ్గేయాం  రజోగుణనివారిణీమ్ ।
భుజోద్ధృతబిసాహన్తాం  కదా ద్రక్ష్యామి  శారదామ్ ॥ ౧౮॥
దివాకరేన్దుతాటఙ్కాం  ప్రవాహకవితాప్రదామ్   ।
సవాదికర్మభిస్తుష్టాం  కదా ద్రక్ష్యామి  శారదామ్ ॥ ౧౯॥
లవాద్యస్యాః కటాక్షస్య సవాజిరథకుఞ్జరామ్  ।
అవాప్నుయాచ్ఛ్రియం లోకః కదా ద్రక్ష్యామి  శారదామ్ ॥ ౨౦॥
దుర్లభాం  దుష్టమనసాం  సులభాం శుద్ధచేతసామ్  ।
వలన్ముక్తాసరాం కణ్ఠే కదా ద్రక్ష్యామి  శారదామ్ ॥ ౨౧॥
ద్రాక్షాసదృక్షవాగ్దాత్రీం    వీక్షాపాలితవిష్టపామ్  ।
లాక్షారఞ్జితపాదాబ్జాం   కదా ద్రక్ష్యామి  శారదామ్ ॥ ౨౨॥
ధృత్వా లక్ష్యం భ్రువోర్మధ్యే  కృత్వా కుమ్భకమాదరాత్ ।
ధ్యాత్వా హృష్యన్తియాం లోకాః కదా ద్రక్ష్యామి  శారదామ్ ॥ ౨౩॥
నిష్పాపారాధ్యచరణాం దుష్ప్రాపామకృతాత్మభిః ।
పుష్పాలిగర్భితకచాం కదా ద్రక్ష్యామి  శారదామ్ ॥ ౨౪॥
నీలామ్బుజతుల్యనయనాం బాలాబ్జవిలసత్కచామ్  ।
కైలాసనాథవినుతాం  కదా ద్రక్ష్యామి  శారదామ్ ॥ ౨౫॥

లీలానిర్మితలోకాలిం లోలామమ్బుజసమ్భవే ।
కాలాటవీదవశిఖాం కదా ద్రక్ష్యామి  శారదామ్ ॥ ౨౬॥
పురాణాగమసంవేద్యాం విరాగిజనసేవితామ్ ।
కరాగ్రవిలసన్మాలాం  కదా ద్రక్ష్యామి  శారదామ్ ॥ ౨౭॥
మురారిముఖసంసేవ్యాం సురారిమదమర్దినీమ్  ।
స్వరాదిభువనాధీశాం కదా ద్రక్ష్యామి  శారదామ్ ॥ ౨౮॥
సురాచార్యసదృక్షః స్యాద్గిరా  యత్పదపూజకః ।
చరాచరజగత్కర్త్రీం  కదా ద్రక్ష్యామి  శారదామ్ ॥ ౨౯॥
వీరారాధ్యపదామ్భోజాం క్రూరామయవినాశినీమ్  ।
ఘోరాపస్మారశమనీం కదా ద్రక్ష్యామి  శారదామ్ ॥ ౩౦॥
శరణం సర్వలోకానాం శరదభ్రనిభామ్బరామ్  ।
కరరాజద్బోధముద్రాం  కదా ద్రక్ష్యామి  శారదామ్ ॥ ౩౧॥
స్మరణాత్సర్వపాపఘ్నీం చరణామ్బుజయోః సకృత్ ।
వరదాం పదనమ్రేభ్యః  కదా ద్రక్ష్యామి  శారదామ్ ॥ ౩౨॥
పర్ణాహారైః   సేవ్యమానాం కర్ణాగ్రలసదుత్పలామ్   ।
స్వర్ణాభరణసంయుక్తాం  కదా ద్రక్ష్యామి  శారదామ్ ॥ ౩౩॥
పూర్ణచన్ద్రసమానాస్యాం   తూర్ణమిష్టప్రదాయినీమ్    ।
చూర్ణయన్తీం  పాపవృన్దం  కదా ద్రక్ష్యామి  శారదామ్ ॥ ౩౪॥
ప్రభాజితతటిత్కోటిం  సభాసు ప్రతిభాప్రదామ్   ।
విభావరీశతుల్యాస్యాం కదా ద్రక్ష్యామి  శారదామ్ ॥ ౩౫॥
మత్తమాతఙ్గగమనాం  చిత్తపద్మగతాం సతామ్ ।
విత్తనాథార్చితపదాం కదా ద్రక్ష్యామి  శారదామ్ ॥ ౩౬॥
యతినాథసమారాధ్యాం మతిదానధురన్ధరామ్  ।
పతితాయాపి వరదాం కదా ద్రక్ష్యామి  శారదామ్ ॥ ౩౭॥
యథా దుష్టా లిపిర్వైధీ  వృథా స్యాన్నమ్రఫాలగా  ।
తథా కరోతి యద్‍ధ్యానం కదా ద్రక్ష్యామి  శారదామ్ ॥ ౩౮॥
రోగాలివారణచణాం భోగానాం పూగదాయినీమ్ ।

యోగాభ్యాసరతధ్యేయాం కదా ద్రక్ష్యామి  శారదామ్ ॥ ౩౯॥
విధాతుమమరాన్నమ్రాన్సుధాకలశధారిణీమ్  ।
క్రుధారహితహృల్లభ్యాం   కదా ద్రక్ష్యామి  శారదామ్ ॥ ౪౦॥
వీతాం నిర్జరనారీభిర్గీతాం   గన్ధర్వగాయకైః   ।
పీతామ్బరాదివినుతాం కదా ద్రక్ష్యామి  శారదామ్ ॥ ౪౧॥
శిక్షితాఖిలదైతేయాం  కుక్షిస్థితజగత్త్రయీమ్   ।
రక్షితామరసన్దోహాం  కదా ద్రక్ష్యామి  శారదామ్ ॥ ౪౨॥
శిఖాభిర్గీతమాహాత్మ్యాం  సుఖారాధ్యపదాం శ్రుతేః  ।
నఖాంశుజితచన్ద్రాభాం  కదా ద్రక్ష్యామి  శారదామ్ ॥ ౪౩॥
శోకాపహారచతురాం రాకాచన్ద్రసమాననామ్  ।
కేకాసదృశవాగ్భఙ్గీం  కదా ద్రక్ష్యామి  శారదామ్ ॥ ౪౪॥
శ‍ృఙ్గాద్రివాసనిరతాం   గఙ్గాధరసహోదరీమ్  ।
తుఙ్గాతటచరీం  భూయః కదా ద్రక్ష్యామి  శారదామ్ ॥ ౪౫॥
శ‍ృఙ్గారజన్మధరణిం  గఙ్గాం  తాపనివారణే ।
తుఙ్గాం  పయోధరయుగే కదా ద్రక్ష్యామి  శారదామ్ ॥ ౪౬॥
సుయశోదాననిరతాం శయనిర్జితపల్లవామ్   ।
ఇయత్తాతీతసౌన్దర్యాం  కదా ద్రక్ష్యామి  శారదామ్ ॥ ౪౭॥
స్వర్గాపవర్గసుఖదాం   దుర్గాపద్వినివారిణీమ్  ।
దుర్గాశాకమ్భరీరూపాం  కదా ద్రక్ష్యామి  శారదామ్ ॥ ౪౮॥
కదా శ‍ృఙ్గగిరిం  ద్రక్ష్యే  కదా తుఙ్గాం  పిబామ్యహమ్ ।
కదా స్తోష్యేఽగ్రతో  దేవ్యాః కదా ద్రక్ష్యామి  శారదామ్ ॥ ౪౯॥
కదా పాపక్షయోభూయాత్కదా పుణ్యసమాగమః ।
కదా పదే నమస్యామి కదా ద్రక్ష్యామి  శారదామ్ ॥ ౫౦॥
సుహృదః శత్రవో  వా మే యే సన్తి భువి శారదే ।
అవిశేషేణ సర్వాంస్తాన్పాహి దత్త్వా శుభాం ధియమ్ ॥ ౫౧॥
శారదే త్వత్పదామ్భోజలోలమ్బాయితమానసః ।
అకార్షం  స్తోత్రమేతచ్ఛ్రీసచ్చిదానన్దనామకః   ॥ ౫౨॥

శ్రీశారదాస్తోత్రమ్   ౩

య ఇదం ప్రపఠేద్భక్త్యా  శారదాస్తోత్రమణ్డలమ్   ।
ప్రాప్నోతి  సతతం లోకే మఙ్గలానాం  స మణ్డలమ్  ॥ ౫౩॥
ఇతి శ‍ృఙ్గేరి  శ్రీజగద్గురు   శ్రీసచ్చిదానన్దశివాభినవనృసింహ  -

భారతీస్వామిభిః విరచితం శారదాస్తోత్రం  (౩) సమ్పూర్ణమ్  ।

